
Liburua XXI. mendean (eta ondokoetan) 

Sixto Jimenez  (Eusko Ikaskuntzako Nafarroako lehendakaria) 

Gutenbergek 1454an tipo mugikorreko inprimategia asmatzeak jakintzaren zabalkundea bideratu zuen ezin konparatuzko neurrian, eskuizkribuaren prozedura guztiz garestiarekin alderatuz gero. Gaur, Interneti esker, bigarren iraultza handiaren hasieran gaude jakintzaren transmisio lastertasuna eta kostua urritzea direla eta, nahiz eta, XV. mendeko jendearen kasuan bezala, gertakari honek ondoko belaunaldientzat izango dituen ondorio kultural, ekonomiko eta soziologikoak antzemateko errazak ez izan. 

Etorkizunaz jardun aurretik, eman diezaiogun begiratu bat historiari: inprimategia 1490ean iritsi zen Nafarroara Arnao Guillen de Brocar-en eskutik, agian Orthezen sortua (Biarno, garai hartan Nafarroako erregeen lurraldea), atzerapen pixka batekin Europako ezarpen aldiarekin alderatuz, seguruenik Nafarroako Erresumak XV. mendearen bigarren erdian jasan zituen gerra zibilengatik (Gaztelan 1472tik ezagutu zen eta hiru urte geroago Aragoi aldean). Erresumaren txikia eta euskara adierazpide nagusia izatea oztopo ekonomikoak ziren, gainditzeko zailak, Anberesko Adrian nafar inprimatzaileak 1569an Nafarroako Gorteetara zuzenduriko memorialean adierazitakoaren arabera: «Gaztelako erresuman galarazi egin dute erromantzez inprimaturiko edozer sartzea eta saltzea, erresuma horretatik kanpo egina izanez gero; erresuma hau (Nafarroa) hain txikia denez, eta horren parterik handiena euskalduna denez, inprimatzen denetik oso gutxi saltzen da; eta Gaztelan saltzeko modua egiten ez bada, eskatzaile honek kalte handia jasan beharko du eta ez du bere etxea mantendu ahal izangoÉ».Euskal Herrian liburuak argitaratzeak ekonomia izan du oztopo handia beti, eta gaur ere hala da, neurri batean, euskarazko argitalpenei edo tokiko kontuez dihardutenei dagokienez. Internetek, alabaina, mundu osorako jakintzaren transmisioaren kostua hutsaren hurrengo izatea ekarri du eta segundoetara murriztu du hartarako behar den denbora. Gorago aipatu dudan bigarren iraultza dugu hau. 

Iraultza horretan arreta jarririk, Eusko Ikaskuntzak (www.eusko-ikaskuntza.org) urteak daramatza ahaleginak egiten hala giza mailan nola ekonomia eta teknika mailan kultura eduki zabalak sarean jartzeko; eduki horiek euskal errealitatean interesaturik dauden guztiei irekiak daude, euskal lurralde historikoetako herritarrei eta diasporakoei, bai eta euskal kontuetan interesaturik dauden munduko edozein bazterretako herritarrei ere. Ekimen horiei esker, sarbide errazeko heziketa, informazioa, jakintzen pilaketa eta mundu mailan interes komunak dituzten pertsonen arteko komunikazioa bideratzen dituzten tresnak ditugu gure eskura. 

Baina, zer egin aurreko mendeetako liburuetan metatu jakintza guzti horrekin? Googlek eman du erantzuna, Ipar Amerikako liburutegietako 15 milioi liburu digitalizatzeko proiektuaren bidez. Eta erantzun horrek berehalako errefera bildu du Jacques Chirac Frantziako lehendakariaren eskutik, horrek Frantziarako eta Europako Batasunerako antzeko proiektu baten bideragarritasun azterlana bultzatu baitu, Europak munduko kultura hedagune izaten jarrai dezan.Euskal Herrian bada digitalizazio guztiz baliotsuak burutzea helburu duen ekimen multzo bat; horien arteko koordinazioa zaindu beharra dago bikoiztasunak eta gastuak ekiditearren. Eusko Ikaskuntzak, Euskomedia Fundazioaren bidez (www.euskomedia.org), digitalizazio lanak egiten ditu, erakunde publiko edo pribatuek agindurikoak, bai eta bere ekimenari dagozkionak ere. Modu horretara, interes handiko eta eskuratzeko zailak diren liburu eta aldizkariak munduaren esku jartzen ari da, edukiak bilatzeko erraztasun ikusgarriarekin. Baina egiteko dagoen lana izugarri handia da eta sentiberatasuna eta sen historikoa behar dira ulertu ahal izateko, Chirac lehendakariak egin duen bezala, une hau historikoa dela, aukera sekulakoa dela eta horren emaitzen onura geuk eta ondoko belaunaldiek gozatuko dugula, garrantzizko kostua izanik ere.Inprimategiak kultura aberastasuna ekarri zion Europari, baina egoera txarragoan utzi zuen tokiko gaien inguruko kultura sorkuntza eta tokiko hizkuntzetan buruturikoa, masa kritikorik ezean, gurean euskal kulturaren miresle ziren hainbat intelektual eta bidaiari europarren produkzioak arindu zuena hein batean. Internetek ahalegin izugarria egitera behartzen gaitu hasieran, baina aparteko gaitasunak bideratzen dizkie kolektibo txikiei kostu apalaren truke.Paperezko liburuen zalea naizenez, horien edukiagatik baina baita objektu gisa ere, amaitzeko, zenbait ohar egin nahiko nuke horren defentsan. Internetek eraginkortasuna dakar hainbat kontutan: kostua, transmisio denbora, bilatzeko denbora, etab.; baina antzinako liburu bakoitza gizadiaren monumentua da, jakintza ekarri du, hainbat belaunalditako jendearen eskuetan izan da ustez horien jabe baina aldi bateko erabiltzaile soil zirenen esku, milaka gorabehera jasan eta berak adierazten duen informazio gaitasun horren etsai asko garaitu ditu. Oraingo liburuak, paperezkoak, bere aldetik, bere presentzia dakar gure bistaren aurrean, eta eragindako hainbat bizipen dakarkigu gogora: haren edukia, ukiaz eta ikusmenaz gozatzeko gaitasuna, garraiatzeko erraztasuna, azpimarrak eta ohar pertsonalak, etab., pantailak, oraingoz bederen, erreproduzitu ezin dituenak.Irudiaren kulturak pobretu egiten du gizakiaren ahalmen kontzeptuala homo sapiens hura homo videns bilakatzen duela, Giovanni Sartoriren esamoldearen arabera. Liburua, aldiz, irakurtze soiletik ariketa intelektuala da, kontzeptuak dauzka eta ideiak garatzen ditu, izaki gogoetatsuari ideia propioak aberasten ahalbidetzen dituela.Liburua aurrerapenaren tresna handia izan da, jakintzaren gordailu historikoa, nahi dugunean gurekin hitz egiteko prest dagoen lagun bat. Epikuro, Seneka, Erasmo, Gracian, Axular, Unamuno eta izan diren jakintsu guztiek beren pentsamenduaren atea zabaltzen digute guk nahi dugunean hain gutxi ordaindu genuen liburu hura irekitze soilarekin, gutxi ordaindu ekar diezagukeenaren aldean, baldin eta, edukitzeaz gainera, liburua irakurtzen badugu eta guk, haren irakurketak eragindako pizgarri intelektualaren ondoren, geure baitatik pentsatzen badugu. 
